
Aiˊpusˊ heulˊ ceu hkai. 

Aiˊpusˊ heulˊ ceu hk’ai 

Aiˊvai heulˊ ceu hk’eumˊ



Aiˊvai heulˊ ceu hk'eumˊ.

Aiˊpusˊ unˊ pun keunhawˊ nghawmˊ ri pawnˊ konˊ aiˊvai.

Aiˊvai, ingˊ somˊ pawh, pawnˊ keunhawˊ? Pawnˊ konˊfaˊ. 

Aenˊ meuh ka tiˊ eun konˊ uiˊ naˊ aw? Unˊ meuh, meuh a 

tiˊ konˊ faˊ. Konˊ mi utˊ eun pangruing nungˊ. Aenˊ meuh 

ka cung eun konˊ uiˊ naˊ aw? Unˊ meuh, meuh a cung konˊ 

faˊ. Konˊ mi utˊ eun pangruing nungˊ.

Naˊ ka sakˊ somˊ, aiˊpusˊ eun hukˊ pang ruing. Eun kah 

aiˊvai  eun tung omˊ ri naˊ nangnya.

Aiˊpusˊ eun ti meulˊ seumu naˊ eun ruicˊ a nang omˊ eun 

aiˊvai naˊ. Aiˊpusˊ eun puc ti hkˊuih heulˊ hk'aiˊ heoˊ naˊ.

Aiˊvai eun ruip aiˊpusˊ eun heulˊ. 

Naˊ eun hk’eupˊ aˊtaˊfaˊ naˊ, eun lahˊ, “Lakˊ nyu mi aiˊpusˊ 

eun aw?  Heulˊ eun nanggalˊ tehˊ.”

Eun ta heulˊ hk'eupˊ cakˊ naˊ, “Lakˊ nyu mi aiˊpusˊ eun 

aw?  Heulˊ eun nanggalˊ tehˊ.”

Aiˊpusˊ eun heulˊ rot ti aˊtaˊ hk'as mokˊ eun ri ron mhalˊ 

hk’aˊnok. Aiˊpusˊ eun lahˊ, “Aiˊvai  ruip eun ri kaw hk'a uiˊ. 

Uiˊ ciˊ kaw yeuh saˊnhawˊ? Hk’oˊ mi teumˊkawm uiˊ.”

Aˊtaˊ hk'as eun lahˊ, “Lih ghuimˊ mi nang keutuiˊ nang val 

naˊ riˊ sae.” Eun ghuimˊ ri reungˊ eun naˊ a puc ri 

cawˊvawc.

 Aiˊvai eun heulˊ hk’eupˊ aˊtaˊ hk’as mokˊ eun ri ron mhalˊ 

hk’aˊnok. Eun mhaingˊ eun, “Lakˊ nyu mi aiˊpusˊ eun aw?” 

“Uihˊ, caˊ nyu uiˊ eun.” Aiˊvai eun lahˊ, “Sumˊ meuh 

aˊnhawˊ lahˊ peue ri nyu eun. Mi ri, mi vaeeˊ lahˊ ri unˊ nyu 

eun. Naˊ mi moˊ eun unˊ yawng.”

Aiˊvai eun keueˊ eun nyu reungˊ ka pusˊ naˊ puc a ri 

cawˊvawc hk'aiˊ keuteˊ naˊ. Eun lahˊ, “Hkaenˊ a ciˊ meuh 

keunhawˊ?” Aˊtaˊ hk'as eun lahˊ, “Meuh a seucingˊ jheumˊ 

ka aˊtaˊ aˊya uiˊ leumahˊ, pawlaee cheunˊ a.” Eun gawm 

lahˊ, “Uiˊ seum cheu ri paicˊ a peunaengˊ.” 

 Aˊtaˊ hk’as eun gawm lahˊ, “Pawlaee cheunˊ a.” Kopti 

aiˊvai eutˊ unˊ pun eun a naˊ, eun jhawpˊ ri luhlih a.

Aiˊpusˊ eun puc ri hk'uih heulˊ. Aiˊvai eun lahˊ a ri aˊtaˊ 

hk'as eun, “Moˊ mi eun. Maetˊmaenˊ, kaw aˊ klaeeˊ puri.” 

Aˊtaˊ hk'as eun lahˊ, “Eu, aˊ naˊ uinˊ yam ka naˊ loeˊ 

seunyi, aˊ naˊ raen ri.” Aˊtaˊ hk’as eun luih ri hawkˊ, luih ri 

hawkˊ ri. Aiˊvai eun ti nhulˊfaiˊ naˊ eun folˊfelˊ ri ri ka.

Naˊ ka hawcˊ raen ri, a ku rot seunyi hpawtˊ ka naˊ. Ka 

kawk puri. Aˊtaˊ hk'as eun “hkuk hkuk hkuk”. Eun kawk faiˊ 

naˊ deut ti nyeng. Aiˊvai eun “ung ung ung”. Eun kawk tuicˊ 

naˊ lih ti plesˊ. Ka klaeeˊ puri yeuh keutitˊ. Kopti faiˊ eun 

aiˊvai naˊ heulˊ deut a eucˊ naˊ, aˊtaˊ hk'as eun kawk aiˊvai 

eun yeum yawo.

Aˊtaˊ hk'as eun klawng aiˊpusˊ eun ingˊ, “Aiˊpusˊ ingˊ 

vaee. Aiˊvai yeun eun hawcˊ.” Aiˊpusˊ naˊ eun ingˊ rot. 

Ka va puri nghawmˊ aiˊvai eun. Aˊtaˊ hk'as eun mhaingˊ 

aiˊpusˊ eun, “Kaw mi peus cingˊ eun naˊ aw?” “Uihˊ, 

lhatˊ uiˊ cingˊ caengˊ ri.’’ “Kaw mi peus tiˊ eun naˊ aw ?” 

“Uihˊ, lhatˊ uiˊ tiˊ taeˊ ri.” “Kaw mi peus cung eun naˊ 

aw?” “Uihˊ, lhatˊ uiˊ cung caeng ri.” “Kaw mi peus nhamˊ 

eun aw?” “Uihˊ, lhatˊ uiˊ nhamˊnhaemˊ ri.”  “Kaw mi 

peus nhamˊ cangˊ eun naˊ aw?” “Eu.”

“Naˊ mi peus a ingˊ, mi lawn mhawngˊ top top toˊhk’ohˊ, 

mi naˊ pawlaee va ri mungˊ. Mi lawn mhawngˊ uit uit tuiˊ 

suiˊ mi naˊ, pawlaee va ri neumˊ.” Naˊ eun ingˊ, eun 

mhawngˊ top top toˊ hk’ohˊ naˊ yam ka eun mungˊ a.

Nhamˊ cangˊ peus eun naˊ a bah lhuikˊ keutuiˊ ka 

aˊnyawnghk’engˊ naˊ.

Aˊnyawng hk’engˊ naˊ a heulˊ huicˊ keutawmˊ klaoˊkang.

20



Kang naˊ a heulˊ kawk seucik bilˊ.

Bilˊ naˊ a tawngtawt heulˊ tengˊ leunga sokˊ. Leunga sokˊ 

naˊ a heulˊ taicˊ ngaiˊ ka elˊ hkˊi naˊ.

Elˊ hkˊi naˊ a heulˊ cotˊ pang peuoˊ hk’ohˊ. Peuoˊ hk’ohˊ 

naˊ a hk’uicˊ. A heulˊ jeunˊ seutaˊ seueuengˊmoe.

Seueuengˊmoe naˊ a heulˊ lec hanˊ hk’as.

24



 Hk’as naˊ a heulˊ kuil leuvong utˊ vaikuengˊ.

 Vaikuengˊ naˊ a heulˊ lec yhukˊ keusangˊ. Keusangˊ naˊ 

a heulˊ con nya ka aˊya Pai. Ka bat yawo tuiˊ aˊraˊ ri raoˊ 

raoˊ.

Aˊya Pai ka seungeungˊ ka hpawtˊ ri mhaingˊ a ingˊ.

 Aˊya Pai ka mhaingˊ keusangˊ naˊ, “Keusangˊ. a ciˊ 

yeuh keunhawˊ, mi vaeeˊ con nya uiˊ naˊ?” Keusangˊ naˊ 

a lahˊ, ‘‘Vaikuengˊ lec eun nyhukˊ uiˊ.”

“Vaikuengˊ, a ciˊ yeuh keunhawˊ mi vaeeˊ lec nyhukˊ eun 

keusangˊ?” “Hk’as kuil eun leuvong utˊ uiˊ naˊ.” 

29



“Hk’as, a ciˊ yeuh keunhawˊ mi vaee kuil leuvong utˊ eun 

vaikuengˊ?” “Seueuengˊmoe lec eun hanˊ uiˊ.” 

“Seueuengˊmoe, a ciˊ yeuh keunhawˊ mi vaee lec hanˊ 

eun hk’as?”  “Peuoˊ hk’ohˊ hk’uicˊ jeunˊ eun seutaˊ uiˊ.”

“Peuoˊ hk’ohˊ, a ciˊ yeuh keunhawˊ mi vaeeˊ hk’uicˊ jeunˊ 

seutaˊ eun seueuengˊ moe?”  “Elˊ hk'i cotˊ eun hk'aˊpang 

uiˊ.”

“Elˊ hk'i, a ciˊ yeuh keunhawˊ mi vaeeˊ cotˊ pang peuoˊ 

hk’ohˊ eun?” “Leungasokˊ taicˊ eun ngaiˊ uiˊ.”

“Leunga sokˊ, a ciˊ yeuh keunhawˊ mi vaeeˊ taicˊ ngaiˊ eun 

elˊ hk'i?” “Bilˊ tengˊ eun uiˊ.”

“Bilˊ, a ciˊ yeuh keunhawˊ mi vaeeˊ tengˊ leunga sokˊ 

eun?” “Kang kawk eun seucik uiˊ.” 

“Kang, a ciˊ yeuh keunhawˊ mi vaeeˊ kawk seucik eun 

bilˊ?” “Aˊnyawnghk’engˊ huicˊ eun keutawmˊ klaoˊ uiˊ.”

“Aˊnyawnghk’engˊ, a ciˊ yeuh keunhawˊ mi vaeeˊ huicˊ 

keutawmˊ klaoˊ eun kang?” “Nhamˊcangˊ bah lhuikˊ eun 

uiˊ.”

“Nhamˊcangˊ, a ciˊ yeuh keunhawˊmi vaeeˊ bah lhuikˊ 

keutuiˊ eun aˊnyawnghk’engˊ?” Meuh a kopti top top toˊ 

hk’ohˊ yam eun. Aiˊpusˊ eun mungˊ, uiˊ pun ri bah.”

Kop awnˊ na, aˊya Pai ka tangˊ dah yawo cingˊ ka top top 

toˊhk’ohˊ naˊ. Top top toˊhk’ohˊ naˊ lut cingˊ seudhil rot 

seunyaenˊ yawo.

